
JAVA E TRETË 

E HËNË – 18 JANAR – Përralla e gjarpërinjve që ishin shokë të 

ngushtë 
Zhvillimi i aktivitetit: Të dashur prindër, kësaj radhe kemi një përrallë 

e cila do të luhet nga ju dhe fëmija juaj si teatër në shtëpi. Dy shalle të 

gjata duke i rrudhosur nga pak i shndërrojmë në gjarpërinj të mirë të 

cilët jetojnë në shtëpinë tuaj.  

Merreni një shall ju dhe një shall fëmija juaj, filloni të shëtisni nëpër 

dhoma duke biseduar bashkë, duke i zvarritur shallet si gjarpërinj dhe 

duke e treguar përrallën. Ndërkohë, fshihni një kuti të këpucëve diku në 

shtëpi me disa sheqerka apo ndonjë çokollatë dhe lodër, që të gjeni 

thesarin gjatë luajtjes së përrallës. Po ashtu, në korridor apo në një 

dhomë tjetër zbrazni në tokë kutinë e lodrave. 

Filloni me përrallën: Na ishin njëherë dy shokë gjarpërinj, njëri ishte 

shumë i qetë dhe po ecte me shumë kujdes nëpër shtëpi, kurse tjetri 

ishte shumë i shpejtë (në këtë rast, gjarpri që e udhëheq prindi ishte i 

shpejtë dhe rrëzohej kudo që hipte, modeloni me shallin tuaj gjarprin i 

cili është aktiv, i pakujdesshëm dhe i shpejtë).  

Gjarpri i shpejtë hipi mbi dollap dhe mbeti aty. I thuhet: “Shoku 

gjarpër, më ndihmo të lutem se kam ngelur në dollap e s’po mundem të 

dalë”, dhe gjarpri i qetë vjen me shumë kujdes dhe i ndihmon shokut 

(nxiteni fëmijën ta përcjellë përrallën dhe me sjellje të bëjë të njëjtën 

duke ardhur me shall për t’ju shpëtuar).  

Dy shokët gjarpërinj u gëzuan shumë që shpëtuan dhe përqafoheshin e 

zvarriteshin deri tek dhoma tjetër ku fshihej thesari. Shokët 

gjarpërinj e kanë për detyrë të gjejnë thesarin e fshehtë në atë dhomë, 

ku brenda kishte surpriza për ta. Lejojeni fëmijën juaj të mundohet ta 

gjejë thesarin e fshehur dhe përcilleni atë hap pas hapi.  

Dy shokët gjetën thesarin dhe i hëngrën me kënaqësi gjërat që ishin 

brenda, por ata kishin edhe shumë aventura tjera, andaj vazhduan 

shpejt tek korridori ku ishte një kuti e zbrazët dhe lodrat ishin derdhur 

nëpër tokë. Ata ishin gjarpërinj të kujdesshëm dhe mblodhën të gjitha 

lodrat në kuti, e më pas vazhduan tek banja.  

Gjarpri i cili ishte më aktiv i tha tjetrit: A të hyjmë të lahemi në këtë 

kovë këtu? Mbushin kovën me ujë dhe lahen së bashku duke luajtur me 

ujë dhe kënaqen (futni shallet në ujë dhe lani që të dyja duke e 

modeluar përrallën dhe, në fund, me tharëse flokësh mundohuni ta terni 

njëri-tjetrin në mënyrë që loja të bëhet edhe më atraktive). 

Përfundoni përrallën duke biseduar e duke pyetur: Cila pjesë ishte më e 

mirë? Ku u kënaqe më shumë? etj. 

E MARTË – 19 JANAR - Ecim nëpër ndalesa si pinguinë 
 

Zhvillimi i aktivitetit: Prindër të dashur, fëmijët i duan shumë kafshët 

dhe ne vazhdimisht u tregojmë atyre fotografi dhe video të kafshëve. 

Kësaj radhe menduam që do të ishte shumë atraktive nëse modelojmë 

ecjen e pinguinit në shtëpi, duke e bërë edhe më interesante me ndalesa 

nëpër dhomë apo oborrin tonë.  

Shpjegojani fëmijës tuaj që pinguini njihet si një kafshë e ngathët e cila 

shumë shpesh rrëshqet në borë dhe rrëzohet për shkak të ecjes dhe 

këmbëve të tija.  

Pyetni fëmijën tuaj: Si thua, a të bëhemi ne sot pinguinë? Bashkohuni 

edhe ju në lojë duke u bërë pinguin me ndihmën e një litari apo shalli, ku 

do t’i lidhni dy këmbët në kyçe sikur në foto për të ecur dhe lëvizur 

identik si pinguin brenda shtëpisë.  

Le ta bëjmë më atraktive duke vendosur në tokë ndalesa të ndryshme, 

jastëk, kartonë apo çfarëdo që keni e që mund ta kapërcejë fëmija gjatë 

arritjes në një cak.  

Kjo lojë do të sjellë shumë buzëqeshje në familjen tuaj duke kaluar 

nëpër vështirësi dhe duke u rrëzuar fëmija herë pas here nga ndalesat 

në dhomë. Bisedoni me fëmijën se sa të vështirë e ka pinguini të ecë në 

malet me borë me këmbët e tij. Shikoni video dhe fotografi të 

pinguinëve që ecin me vështirësi nëpër ndalesat në mal. 

E MËRKURË – 20 JANAR – Ariu i uritur  
 

Zhvillimi i aktivitetit: Tregoni fëmijës suaj që ariu është kafshë 

dimërore e cila gjatë dimrit ha shumë pak ushqim pasi bora mbulon malet 

dhe nuk mund të gjejë ushqim.  

Flisni për ushqimet e preferuara të ariut dhe ndërkohë tregoni fëmijës 

që ariu polar ha peshk dhe e do shumë.  

Vizatoni disa peshq të vegjël sikur në foto dhe preni ata duke i 

shpërndarë dhe fshehur nëpër dhomë, pastaj kërkoni nga fëmija t’i 

mbyllë sytë ndërsa ju i fshihni peshqit nga letra në vende të ndryshme 

të dhomës, që loja të jetë më atraktive. Ndërkohë, në një kuti këpucësh 

apo karton vizatoni një ari duke ia lënë gojën e hapur sikur në foto. 

Filloni lojën me fëmijë. Eja të bëjmë një lojë. Ariu u zgjua nga gjumi i 

dimrit por është shumë i uritur, duhet ta ushqejmë me peshq, por 

peshqit janë të fshehur kudo në dhomë. Nën jastëk, nën tepih apo dhe 

në mes të librave. Kjo lojë do t’i zhvillojë aftësitë e numërimit tek 

fëmija sepse ju do t’i tregoni sa peshq duhet t’i gjejë nëpër dhomë dhe 

sa herë që e ushqen ariun ju numëroni bashkë me fëmijën.  

E ENJTE – 21 JANAR – Pantomima me kafshët e dimrit 
 

Zhvillimi i aktivitetit: Për këtë lojë na duhet një shall i hollë dhe disa 

letra të vogla si në foto për t’i vizatuar kafshët e dimrit në to. 

Vizatoni kafshët e dimrit (ariu, pinguini, foka, ujku, urithi, iriqi, ketri...) 

dhe bashkë me fëmijën ngjyrosini ato duke biseduar rreth çdo kafshe 

dhe vendeve ku jetojnë ato.  

Loja është shumë e lehtë dhe atraktive. Uluni përball fëmijës dhe 

lidheni shallin e hollë në kokën tuaj.  

Jepjani fëmijës në dorë letrat me kafshët e vizatuara dhe kërkoni nga 

fëmija që ta vendosë njërën nga to në kokën tuaj, sikur në foto, dhe 

vazhdoni jepni udhëzime fëmijës suaj. 

Thoni fëmijës: Imitoje kafshën që e sheh në foto por mos ma thuaj 

emrin, unë do të ja qëlloj. Imitoje si ec? Çfarë zhurme lëshon? Jepini 

fëmijës sa më shumë kohë që ta imitojë kafshën me karakteristikat që 

ka në mënyrë që t’i zhvillojë aftësitë komunikuese dhe mendore përmes 

kësaj loje. 

Ndërroni më pas rolet, ku ju imitoni kafshën që gjendet në kokën e 

fëmijës, duke e bërë më atraktive më zhurma dhe me sjellje. 

E PREMTE – 22 JANAR – Të punojmë iglo (shtëpi nga dëbora) 

 
Zhvillimi i aktivitetit: Si nuk shkrihen shtëpitë nga dëbora? Si 

ndërtohen këto shtëpi? A është shumë ftohtë brenda shtëpive iglo? 

Fillimisht tregoni video dhe fotografi të shtëpive nga bora dhe nxiteni 

fëmijën që të bëjë pyetje, ku fillimisht ju e nxitni me pyetjet më lart. 

Tregojini që këto shtëpi janë në polet e ftohta dhe tregojini që nëpër 

ato shtëpi jetojnë njerëzit e polit. 

 

Me një gotë nga letra apo plastike, modeloni sikur në foto shtëpitë iglo, 

duke vendosur afër dhe një eskimez në mënyrë që fëmija ta kuptojë më 

saktë shtëpinë dhe se kush banon aty. Po ashtu, nëse keni pambuk në 

shtëpi, e ndërtoni me ndihmën e kartonit një iglo dhe fëmija juaj ngjet 

pambukun që simbolizon borën.  

Me çarçaf të bardhë mund t’ia ndërtoni fëmijës tuaj një iglo duke e 

mbuluar tavolinën me çarçaf, ndërsa nën këmbët e tavolinës bëhet 

hapësira ideale për të luajtur si në një iglo. 

JAVA E KATËR 

 

E HËNË – 25 JANAR – Përralla për borën 
 

Zhvillimi i aktivitetit: Të dashur prindër, të fillojmë javën duke ia 

treguar fëmijëve një tregim lidhur me borën dhe procesin e krijimit të 

borës duke e aktivizuar imagjinatën e tyre, sepse ne ditët e javës në 

vazhdim do të eksperimentojmë me borën dhe ujin si dhe do të luajmë 

lojëra të ndryshme. Fillimisht le ta nxisim kureshtjen me përralla dhe 

imagjinatë, e më pas në ditët në vazhdim të tregojmë me eksperimente 

si bëhet bora për fëmijët tanë. 

 

Përralla: 

Rita është një vajzë që e adhuron dimrin shumë dhe koha me borë është 

e preferuara e saj. Pyetni fëmijën tuaj: Po ti cilën stinë e do më shumë? 

Pse? (pasi marrim përgjigjet, vazhdojmë me përrallën).  

Pyeteni: Stina vendos që çdo natë para se të flejë të kërkojë nga 

babagjyshi që të bie borë sa më shpejtë, po ti çka kërkove nga 

babagjyshi? Vazhdoni komunikimin me fëmijën duke e bërë përrallën me 

interaksion.  

Vazhdojmë me përrallën: Një mëngjes, kur Rita kur zgjohet nga gjumi, 

nga dritarja e dhomës e pa që jashtë çdo gjë është mbuluar nga bora 

dhe shumë e lumtur zgjohet dhe shkon tek prindërit e saj dhe u thotë: 

“Mami, babi, babagjyshi ma plotësoi dëshirën, bora po bie, urraaaa!".  

Prindërit i thonë: “Po zemra ime, babagjyshi ta ka plotësuar ty dëshirën 

duke e kthyer ujin në borë!”, e Rita, shumë e habitur, fillon të qeshë 

edhe thotë: “Mami, çka po thua kështu, si mund të bëhet uji borë?”, 

ndërsa nëna i përgjigjet: “Po pra zemër, për të rënë bora, duhet të 

krijohet një proces magjik, sepse pikat e shiut lart në re, kur është 

shumë ftohtë, bëhen borë dhe bien në tokë”.  Përsëri inkuadroni në 

përrallë fëmijën tuaj duke e pyetur, “A të duket kjo interesant? Çka ka  

ndodhur me shiun? Si u bë borë? Uaa! Edhe Rita kështu si ti u habit 

shumë kur e kuptoi që shiu shndërrohet në borë. Më pas Rita e pyeti 

nënën e saj: Mami po bora a bëhet shi prapë? Mami i tha: po, bora 

shkrihet nga dielli dhe bëhet ujë. Mos harro Rita, shiu nga ftohti bëhet 

borë, e bora nga nxehti bëhet ujë si shiu". 

Pastaj thoni fëmijës: “Le t’ua tregojmë këtë përrallë edhe të tjerëve së 

bashku, të habiten edhe ata sikur Rita dhe ti”. Lejoni hapësirë të 

mjaftueshme që fëmija juaj vetë ta tregojë përrallën nga fillimi deri në 

fund për familjarët tjerë në mënyrë që të fitojë aftësitë shprehëse. 

E MARTË – 26 JANAR – Nga uji i ngrohtë dhe akulli i ftohtë 

krijojmë shiun 
 

 

Zhvillimi i aktivitetit: Të dashur prindër, sot kemi një eksperiment 

shumë të thjeshtë dhe të lehtë për fëmijën tuaj, po aq dhe interesant.  

Ju mjafton t’ia shpjegoni fëmijës suaj që sot me ndihmën e ujit dhe 

akullit do të formojmë shiun. Thoni fëmijës: “Eja ta bëjmë së bashku!”. 

Tregojani fotot më poshtë duke ia dhënë fëmijës idenë e eksperimentit 

para se të filloni.  

Është shumë e rëndësishme që gjatë gjithë procesit fëmija të jetë 

pjesë aktive në eksperiment. 

Merrni një kavanoz të zbrazët dhe mbusheni me ujë të nxehtë, ndërsa 

nga fëmija kërkoni që mbi kavanoz të vendosë një pjatë në vend të 

kapakut dhe prisni për 1 minutë. Pastaj, mbi pjatë shtoni copat e akullit 

dhe prisni të ndodhë mrekullia. Uji brenda kavanozit do të pikojë nga 

pjata si shi dhe fëmija do ta shohë se si nga uji dhe akulli e shndërruat 

shiun së bashku. 

Flisni me fëmijën për këtë eksperiment dhe inkurajojeni për ide tjera. 

Lejoni fëmijën tuaj të shtojë ngjyra apo çfarëdo që ka në mendjen e 

tij/saj për ta formuar shiun e tij/saj të preferuar. 

E MËRKURË – 27 JANAR – Bora shkrihet më shpejtë në dhe, në 

gotë, në pecetë apo në dorën tonë? 

 
Zhvillimi i aktivitetit: Kësaj radhe do t’i përdorim copat e vogla të 

akullit për të parë ku shkrihet më shpejtë bora. Pse bora kur bie në tokë 

shkrihet më shpejt se mbi kulmin e shtëpisë? Pse bora qëndron më gjatë 

në kulmin e shtëpive ndërsa toka e shkrin më shpejt borën?  

Le të shohim së bashku me fëmijën një lojë shumë të thjeshtë se kur 

shkrihet bora më shpejtë. Pse shkrihet diku më shpejtë dhe diku më 

ngadalë? 

Fillimisht bisedoni me fëmijën tuaj që të zgjidhni ku dëshironi të testoni 

shpejtësinë e shkrirjes së borës (akullit). Ju propozoni dheun të cilin në 

një masë të vogël do ta merrni nga jashtë dhe do ta vendosni në një enë 

të vogël, për ta vendosur më pas akullin mbi të. Prisni idenë e fëmijës 

suaj lidhur me atë se në çka dëshiron ta testojmë shkrirjen e borës. Një 

mendim e jepni ju dhe një mendim fëmija juaj, e në këtë mënyrë 

përzgjidhni gjërat për testimin tuaj.  

Vendosni në enë veçmas secilin material që keni përzgjedhur dhe enët 

vendosni afër dhe në të njëjtën kohë vendosni nga një copë akulli mbi 

secilin material. Qëndroni aty bashkë me fëmijën për të parë se cila e 

shkrin më shpejt borën. Sigurisht që akulli nuk do të shkrihet tek të 

gjitha në mënyrë të njëjtë. Shikoni dhe jepni mendimet e juaja se cila 

do të shkrihet e para, bëni garë kush do t’ia qëllojë. 

Kjo lojë e mëson fëmijën për përbërjen e borës dhe për mënyrën e 

shkrirjes. 

E ENJTE – 28 JANAR – Bora shkrihet, toka e pi ujin, akulli 

copëtohet, ne e pimë 

 

Zhvillimi i aktivitetit: Prindër të dashur, fëmijët e moshës 3-4 vjeçare 

kanë nevojë për informata konkrete dhe çdo gjë me ta duhet të 

konkretizohet në mënyrë që ta kuptojnë me mirë çdo fenomen që ndodh 

në natyrë.  

Edhe pse ju i thoni që bora kur shkrihet bëhet ujë dhe ujin e pi toka, ata 

kanë nevojë ta shohin, ta ndjenjë dhe shumë më mirë nëse e shijojnë.  

Lëngun me fruta që e bëni zakonisht në shtëpi duke e përzier me 

mikserin tuaj, kësaj radhe përdoreni për ta parë shkrirjen e akullit dhe 

për ta shijuar, sepse kur ajo shkrihet mund ta pinë njerëzit sikur toka 

që e pi borën kur shkrihet. 

Mikseri që përdorni në kuzhinë për prerje të qepëve dhe perimeve tjera, 

kësaj radhe mund të përdoret edhe për të copëtuar akullin. Vendosni në 

të copa të akullit dhe shpjegoni fëmijës suaj se bora përbehet prej 

akullit, dhe thoni: “Eja edhe ne të bëjmë borë së bashku me mikserin 

tonë”. Grirësja e copëton akullin në thërrime të vogla pa e shkrirë, duke 

e shndërruar atë në borë. Shpjegoni fëmijës suaj që kështu krijohet 

edhe bora në natyrë.  

Tregoni fëmijës që uji fillimisht ngrihet nga ajri shumë i ftohtë dhe me 

magjinë e reve në qiell copëtohet në thërrime dhe bie në tokë si borë.  

Thoni fëmijës: “Ne e mbushëm ujin, e vendosëm në ngrirëse të 

frigoriferit dhe u bë akull, eja tash ta shndërrojmë në borë së 

bashku!”.  

Po si e pi toka ujin e borës kur shkrihet? E pi njëjtë sikur ne, shiko tani. 

Akullit të copëtuar i shtojmë disa pemë dhe shkrihet duke u bërë lëng 

dhe i gatshëm për ta pirë ne. 

Është mirë që gjatë procesit fëmija vet t’i pastrojë frutat, ju t’i preni 

dhe t’i vendosin në mikser bashkë me copat e akullit për të bërë lëngun.  

E PREMTE – 29 JANAR – Retë e mija mbi gota 

 

Zhvillimi i aktivitetit: Ky aktivitet ka për qëllim që fillimisht t’i 

argëtojë fëmijët dhe të nxisë kureshtjen e tyre për të diskutuar për 

retë, se si rrinë në qiell dhe nuk rrëzohen në tokë. A mbahen me penj 

retë në qiell apo rrinë vet ashtu? Si rrinë retë në qiell? Le t’u japim 

përgjigje pyetjeve të tilla. 

Edhe pse mundohemi t’u shpjegojmë fëmijëve tanë fenomene të tilla, ne 

duhet t’ua demonstrojmë atyre me shembuj në mënyrë që t’i zhvillojmë 

aftësitë e tyre të të kuptuarit.  

Në disa gota të mbushura me ujë të ftohtë vendosim mbi to shkumë të 

rrojës dhe fëmijët do të shohin që shkuma e rrojës nuk përzihet me ujin 

dhe qëndron mbi ujë, sikur retë që qëndrojnë në qiell.  

Nëse në shtëpi nuk keni shkumë të rrojës, atëherë me mikser mund ta 

rrihni një të bardhë të vezës me një lugë sheqer, e cila do të 

shndërrohet në krem pastiqerie për pak minuta. As kremi që e keni 

krijuar vetë nuk do të përzihet me ujin dhe do të qëndrojë mbi ujë sikur 

retë në qiell.  

Mund të shtoni ngjyra të ndryshme mbi shkumën, do të shihni që vetëm 

ngjyrat depërtojnë retë sikur shiu që bie nga retë, kurse shkuma do të 

vazhdojë të qëndrojë mbi ujë. 

